
ANNOTATSIYA 
Mazkur maqolada aholi ijtimoiy kayfiyatini oʻlchashning nazariy-uslubiy asoslari va 

zamonaviy indikatorlari tizimi atroflicha tahlil qilingan. Unda sotsiologik tadqiqotlar doirasida 
“ijtimoiy kayfiyat”, “ijtimoiy oʻz-oʻzini his qilish” hamda “subyektiv farovonlik” kabi fundamental 
tushunchalar interpretatsiyasiga alohida toʻxtalib, MDHga a’zo davlatlar va Gʻarb sotsiologiyasidagi 
ustuvor yondashuvlar qiyosiy oʻrganiladi. Tadqiqotda aholining ruhiy holati va ijtimoiy kutishlarini 
aniqlashda miqdoriy hamda sifatiy tahlil usullaridan foydalanishning oʻziga xos jihatlari ochib 
berilgan. Shuningdek, nufuzli xalqaro indekslar hamda mahalliy tajribalar sintezi asosida ijtimoiy 
kayfiyatni baholashning indikatorlar tizimi ilmiy jihatdan asoslangan. Maqola soʻngidagi xulosalar 
jamiyatdagi ijtimoiy-siyosiy barqarorlikni prognozlash hamda samarali davlat siyosatini ishlab 
chiqishda oʻta muhim amaliy ahamiyat kasb etadi. 

Kalit so‘zlar: ijtimoiy kayfiyat, ijtimoiy oʻz-oʻzini his qilish, subyektiv farovonlik, ijtimoiy 
indikatorlar, ijtimoiy kutuvlar, gender tenglik, baxt indeksi, iste’molchi kayfiyati, inson taraqqiyoti. 

 
Нуруллаева Умида, 

Доктор философских наук по социологии (PhD) 
 e-mail: nurullayevaumida649@gmail.com 

 
МЕТОДОЛОГИЧЕСКИЙ АНАЛИЗ ИНТЕГРАЦИИ КОЛИЧЕСТВЕННЫХ И 

КАЧЕСТВЕННЫХ ПОКАЗАТЕЛЕЙ В ОЦЕНКЕ СОЦИАЛЬНОГО НАСТРОЕНИЯ 
НАСЕЛЕНИЯ 

 
АННОТAЦИЯ 

В данной статье всесторонне анализируются теоретико-методологические основы и 
система современных индикаторов измерения социального настроения населения. В рамках 
социологического исследования подробно останавливается на интерпретации таких 
фундаментальных понятий, как «социальное настроение», «социальное самочувствие» и 
«субъективное благополучие», а также проводиться сравнительный анализ приоритетных 
подходов в социологии стран СНГ и Запада. В исследовании раскрыты особенности 
использования методов количественного и качественного анализа при определении 
психологического состояния и социальных ожиданий населения. Кроме того, на основе 
синтеза авторитетных международных индексов и местного опыта научно обоснована система 
индикаторов оценки социального настроения. Выводы, представленные в завершении статьи, 

mailto:nurullayevaumida649@gmail.com
http://dx.doi.org/10.5281/zenodo.00000000
mailto:nurullayevaumida649@gmail.com

имеют важное значение в прогнозировании социально-политической стабильности и 
разработке эффективной государственной политики. 

Ключевые слова: социальное настроение, социальное самочувствие, субъективное 
благополучие, социальные индикаторы, социальные ожидания, гендерное равенство, индекс 
счастья, потребительское настроение, человеческое развитие. 

METHODOLOGICAL ANALYSIS OF THE INTEGRATION OF QUANTITATIVE AND 

QUALITATIVE INDICATORS IN ASSESSING THE SOCIAL MOOD OF THE 
POPULATION 

 
ABSTRACT 

This article provides a comprehensive analysis of the theoretical and methodological 
foundations, and also the system of modern indicators for measuring the social mood of the 
population.  Within the framework of sociological research, the author focuses on the interpretation 
of fundamental concepts such as “social mood”, “social self-perception”, and “subjective well-
being”, while conducting a comparative study of priority approaches in the sociology of CIS countries 
and the West. The study reveals the specific aspects of using quantitative and qualitative analysis 
methods in determining the psychological state and social expectations of the population. 
Furthermore, a system of indicators for assessing social mood is scientifically grounded based on the 
synthesis of reputable international indices and local experiences. The conclusions drawn at the end 
of the article hold significant practical importance in forecasting socio-political stability and 
developing effective public policy. 

KIRISH 
Har qanday jamiyatda amalga oshirilayotgan islohotlarning barqarorligi va muvaffaqiyati 

faqatgina iqtisodiy ko‘rsatkichlar bilan emas, balki aholining ushbu o‘zgarishlarga nisbatan subyektiv 
munosabati - ijtimoiy kayfiyati bilan belgilanadi. Bugungi kunda O‘zbekistonda kechayotgan 
demokratik yangilanishlar sharoitida aholining turli qatlamlari, xususan, xotin-qizlarning ijtimoiy-
ruhiy holatini o‘rganish davlat siyosatining ustuvor yo‘nalishlaridan biridir. Ijtimoiy kayfiyat 
jamiyatning ijtimoiy salomatligi barometri bo‘lib, u yashirin norozilik darajasini aniqlash yoki 
islohotlarni qo‘llab-quvvatlash darajasini baholash imkonini beradi. 

Zamonaviy ijtimoiy tadqiqotlarda aholi farovonligini o‘rganish nafaqat statik iqtisodiy 
ko‘rsatkichlarni, balki jamiyatdagi chuqur ijtimoiy-psixologik jarayonlarni qamrab olishni taqozo 
etadi. Shu sababli, mazkur ishda subyektiv farovonlikni tahlil qilishda aholining “hayotiy 
strategiyalari” va “ijtimoiy ishonchi” kabi konseptual o‘zgaruvchilarni tizimli bog‘lashga alohida 
e’tibor qaratilgan. Bunday yondashuv inson baxtini shunchaki hissiyot emas, balki kelajakni ilmiy 
bashorat qilish va ijtimoiy muhitga bo‘lgan munosabatning natijasi sifatida talqin qilish imkonini 
beradi. 

Mazkur tadqiqotda ijtimoiy kayfiyat shunchaki emotsional holat emas, balki jamiyat 
a’zolarining o‘z hayotiy sharoitlariga bergan ratsional ijtimoiy bahosi hamda kelajakka yo‘naltirilgan 
subyektiv kutuvlari o‘rtasidagi muvozanat nuqtasi sifatida talqin etiladi. Shu nuqtayi nazardan, tahlil 
jarayonida indikatorlar darajasidagi qiyoslov va ssenariylar tipologiyasi asosidagi taqqoslash amalga 
oshirildi. 

METODOLOGIYA 
Mazkur tadqiqotning metodologik asosi sifatida tizimli yondashuv va qiyosiy sotsiologik 

tahlil usullari tanlab olindi. Maqolada aholi ijtimoiy kayfiyatini baholashda bir-birini toʻldiruvchi 

nazariy maktablar va metodologik vositalar sintezidan foydalanilgan boʻlib, u bir necha muhim 
yoʻnalishlarni qamrab oladi. Gʻarb sotsiologiyasidagi “ijtimoiy farovonlik” hamda MDH 
mamlakatlaridagi “ijtimoiy kayfiyat” va “ijtimoiy oʻz-oʻzini his qilish” tushunchalari oʻrtasidagi 
oʻziga xos tafovutlar qiyosiy oʻrganildi.  

Tadqiqotda Jahon bankining “Ayollar, biznes va qonun” indeksi, BMTning “Jahon baxtlilik 
hisoboti”, Inson taraqqiyoti indeksi hamda “Ijtimoiy fikr” republika jamoatchilik fikrini oʻrganish 
markazi ma’lumotlaridan keng foydalanildi. Iqtisodiy tadqiqotlar va islohotlar markazining 
“iste’molchi kayfiyati indeksi” misolida aholining iqtisodiy kutuvlarini oʻlchash usullari tahlil qilindi. 

Tadqiqot poydevorini yaratishda xalqaro miqyosda E.Dinner, R.Patnem kabi olimlar, Oksford 
va Vaterlo universiteti tadqiqotchilari, MDH va mahalliy doirada esa N.Sedova, I.Osinskiy, 
R.Ubaydullayeva va N.Raximova kabi olimlarning ilmiy ishlariga murojaat qilindi [3; 17; 10; 20; 16; 
23].  

Tadqiqotning yakuniy metodologik strategiyasi aholi ijtimoiy kayfiyatini emotsional holat, 
kognitiv baholash (qoniqish) va hayotiy maqsadlar (kelajakka ishonch va umidlar) birligida 
oʻrganishga qaratilgan. Ushbu yondashuv jamiyatdagi ijtimoiy-siyosiy barqarorlikni prognozlashda 
kompleks va universal indikatorlar tizimini shakllantirish imkonini beradi. 

ASOSIY QISM 
Oʻtgan asrning ikkinchi yarmidan aholi turli toifalarining jamiyatdagi oʻrni, muammolari va 

imkoniyatlari amaliy jihatdan keng tadqiq etila boshlandi. Mazkur tadqiqotlarning salmoqli qismi 
jamiyatdagi kamsitish, tengsizlik va zoʻravonlik holatlarini o‘rganish yuzasidan olib borilgan. 

Bugungi kunda aholining ijtimoiy kayfiyati va turli toifalarning jamiyatdagi holati 
toʻgʻrisidagi ilmiy-amaliy bilimlar, barqaror jamiyat, ijobiy ijtimoiy munosabatlar, millatlar va 
davlatlar oʻrtasidagi hamkorlik, madaniy taraqqiyot, shuningdek, ijtimoiy rivojlanish kabi 
masalalarni rivojlantirish uchun zarurdir. Xalqaro darajada va aksariyat davlatlarda aholi hamda turli 
qatlamlar muammolaridan xabardorlikni oshirishga alohida urgʻu berilmoqda. Masalan, 2011-yilning 
iyulida BMT Bosh Assambleyasi 65/309 rezolyutsiyasini qabul qilib, davlatlarni fuqarolarining baxt 
darajasini oʻlchashga hamda ushbu ma’lumotlarni davlat siyosatini ishlab chiqishda foydalanishga 
chaqirdi. Shu paytdab boshlab Jahon baxtlilik hisoboti (World Happiness Report) [7] reytinglarida 
turli mamlakatlardagi aholining baxt va farovonlik darajasini baholovchi koʻrsatkichlar asosida 
baxtlilik indeksi baholanadi. Birinchi hisobotda dunyodagi umumiy baxt holati, baxt va baxtsizlik 
sabablari hamda uning siyosiy oqibatlar koʻrib chiqildi. 2016-yildan boshlab hisobot har yili 20-
martda BMTning xalqaro baxt kuni munosabati bilan ommalashtiriladi. 2024-yildan boshlab hisobot 
Oksford universitetining farovonlik tadqiqotlari markazi, Gellap, BMTning barqaror rivojlanish 
boʻyicha yechimlar tarmogʻi va mustaqil tahririy kengashi bilan hamkorlikda nashr etiladi. 

Jahon banki loyihasi asosida ishlab chiqilgan “Ayollar, biznes va qonun” indeksi [4; 5] 
doirasida 2010-yildan buyon muntazam ravishda ayollarning iqtisodiy imkoniyatlarini yaxshilash va 
gender tenglikni ta’minlash maqsadida oʻtkazib kelinayotgan tadqiqotlar davomida xotin-qizlarning 
iqtisodiy imkoniyatlariga ta’sir koʻrsatadigan omillar monitoringi olib boriladi. 

Inson taraqqiyoti indeksi [1] esa dunyo boʻylab aksariyat mamlakatlardagi erkaklar va 
ayollarning ta’lim olishi, salomatligi, shuningdek, iqtisodiy imkoniyatlari darajasini aks ettiradi. 
Unga koʻra, tugʻilgandagi kutilayotgan oʻrtacha umr davomiyligi bilan salomatlik indikatori, 25 yosh 
va undan katta boʻlgan aholiga toʻgʻri keluvchi ta’lim olishning oʻrtacha yillari soni, shuningdek, 
maktab yoshidagi bolalar uchun kutilayotgan ta’lim olish yillari bilan ta’limni davom ettirish 
imkoniyati baholanadi. Turmush darajasi esa aholi jon boshiga toʻgʻri keluvchi yalpi milliy daromad 
bilan oʻlchanadi. 

Buyuk Britaniyaning “Economist Group” kompaniyasining Iqtisodiy tadqiqotlar boʻlimi 
tomonidan turli davlatlardagi demokratiya darajasi, fuqaro erkinliklari va siyosiy huquqlari asosida 
Demokratiya indeksi [2] oʻlchanadi. Tasniflashni tuzishda 5 toifaga guruhlangan 60 xil statistik va 
empirik koʻrsatkichlar hisobga olinadi. Bu toifalar saylovlar va plyuralizm, fuqarolik erkinliklari, 
hukumat faoliyati, aholining siyosiy faolligi hamda siyosiy madaniyat indikatorlarini qamrab oladi. 

Yuqorida keltirilgan tadqiqotlar dunyo mamlakatlarining taraqqiyot darajasi, 
demokratiyaning amalga oshirilishi, korrupsiya holatlari, ijtimoiy adolatning taʼminlanishi, iqtisodiy 

erkinliklar va aholining farovonligi, turli toifalarning jamiyatdagi oʻrni haqida davriy-kuzatuv 
tadqiqotlarni olib boradi. 

Har qanday davlatning kelajakdagi rivojlanishi nafaqat amaldagi ijtimoiy-siyosiy jarayonlar 
va islohotlarga, balki jamiyatning ushbu ishotlarni qoʻllab-quvvatlashi, ularga moslashish darajasi 
hamda ijtimoiy munosabatlari bilan belgilanadi. Turli tadqiqotlar tahlili shuni koʻrsatmoqdaki, ushbu 
ijtimoiy hodisalarni talqin qilish hamda oʻlchash usullari borasida haligacha olimlar orasida yakdil 
toʻxtamga kelinmagan. Tadqiqotchilar tomonidan oʻz tanlovini asoslamagan holda turli 
koʻrsatkichlardan foydalanib, jamiyat yoki undagi alohida toifalar ijtimoiy kayfiyatini tadqiq qilish 
holatlari kuzatiladi. MDHga a’zo davlatlar va Gʻarb mamlakatlarida ushbu hodisalarni oʻrganish 
boʻyicha shakllangan ilmiy-amaliyotlarning farqlanishi koʻp jihatdan vaziyatni yanada 
murakkablashtiradi. 

Mahalliy va MDH davlatlari olimlari ilmiy ishlarida koʻp holatlarda “jamoatchilik fikri”, 
“ijtimoiy kayfiyat”, “oʻz-oʻzini his qilish”, ba’zan “siyosiy kayfiyat” kabi tushunchalardan 
foydalaniladi. Gʻarb mamlakatlarida esa aksariyat holatlarda “ijtimoiy farovonlik” tushunchasi 
sotsiologik tadqiqotlar davomida tadqiq qilinadi [6]. Mazkur yondashuvlar mohiyatan jamiyat 
a’zolarining ijtimoiy baholashlari, kutuvlari, ishonch darajasi va munosabatlarini oʻrgansa-da, oʻziga 
xos farqli jihatlari mavjud.  

Yuqorida keltirilgan uchta tushunchaning eng umumiysi “ijtimoiy kayfiyat” hisoblanib [17], 
u aholining tashqi vaziyatga, muhitga va yuz berayotgan hodisalarga nisbatan hissiy hamda aqliy 
munosabatini, jamiyatdagi oʻz oʻrnini baholashini namoyon qiladi. Ijtimoiy kayfiyat orqali aks etgan 
voqelik insonning faoliyati va xulq-atvoriga ta’sir koʻrsatadi. Demak, aholining ijtimoiy kayfiyati 
oʻzgaruvchan ijtimoiy-siyosiy, iqtisodiy va madaniy sharoitlarda ularga ta’sir qiluvchi omillar 
asosida, ma’lum qadriyatlar orqali voqelikni idrok etishning kompleks koʻrsatkichi hisoblanadi. Bu 
ta’rif juda mavhum boʻlgani uchun uni toʻgʻridan-toʻgʻri amaliyotga tatbiq etish mushkuldir. 

Buning bilvosita tasdigʻini bir qator tadqiqotlarda, olimlar tomonidan oʻtkazilgan amaliy 
oʻrganishlarda turli koʻrsatkichlardan foydalangan holda ijtimoiy kayfiyatning tadqiq etilganida 
koʻrish mumkin. Masalan, N.Sedova [22] aholi ijtimoiy kayfiyatini aholining ijtimoiy farovonlik 
(turmushdan mamnunlik, moddiy holat va uning istiqbollari) hamda mamlakatda roʻy berayotgan 
yangilanishlarga moslashuvi (1); mamlakat holatini baholash (iqtisodiy, siyosiy vaziyat, 
rivojlanishning umumiy tendensiyasi) (2); asosiy siyosiy institutlar (prezident, hukumat, viloyat, 
shahar rahbari, siyosiy partiyalar va boshqalar) faoliyatini baholash (3) kabi koʻrsatkichlar vositasida 
empirik jihatdan tadqiq qilgan.  

I.Romanova [19] tomonidan nafaqadagi yolgʻiz xotin-qizlar ijtimoiy kayfiyati oilaviy hayoti 
(1); mamlakatdagi siyosiy, iqtisodiy holatning baholanishi (2); yaqin kelajak borasidagi ijtimoiy 
kutuvlari (3) hamda davlat siyosatining qoʻllab-quvvatlanishi (4) indikatorlari asosida oʻrganilgan. 

I.Osinskiy va Z.Butuyeva [16] hududdagi ijtimoiy-siyosiy, ijtimoiy-iqtisodiy va ijtimoiy-
madaniy jarayonlarni tahlil qilish maqsadida aholining ijtimoiy faolligi (1), moliyaviy holati (2), 
salomatligi va davolanish imkoniyati (3), ijtimoiy identifikatsiyasi (4), jamiyatga moslashish darajasi 
(5) va hissiy-emotsional holati (6) indikatorlarini oʻrgangan. 

Bu kabi yondashuvlar, asosan, MDH mamlakatlari olimlari ilmiy tadqiqotlariga xos boʻlsa-
da, Gʻarb tadqiqotchilari orasida ham oʻxshash ilmiy uslublar uchraydi. Masalan, R.Patnem [17] oʻz 
tadqiqotida siyosiy institutlarning samarali faoliyat koʻrsatishi uchun fuqarolik jamiyatining 
rivojlanish darajasini belgilovchi omillar sifatida fuqarolar ishtiroki, ya’ni umumiy manfaatlarga 
erishish orqali shaxsiy maqsadlarini amalga oshirish imkoniyati (1); siyosiy tenglik – rahbarlarning 
fuqarolar oldidagi javobgarligi (2); birdamlik (ishonch va bagʻrikenglik) (3); koʻp sonli fuqarolik 
birlashmalarining mavjudligi (4) koʻrsatkichlarini tahlil qilgan. 

Qanday koʻrsatkichlar toʻplamidan foydalanganidan qat’iy nazar tadqiqotchilar jamiyatdagi 
umumiy hissiy holat va ijtimoiy vaziyatni shaxsiy hamda jamiyat darajasida aniqlashga harakat 
qilishgan. Shuningdek, ushbu ilmiy muammoni hal qilish uchun ular asosiy instrumentariy 
chegaralaridan chiqqan holda qoʻshimcha koʻrsatkichlar va tadqiqotlar natijalariga ham murojaat 
qilishgan. Ular oʻzlarining qiyosiy tahlillarida jamiyatdagi hayotning qulayligi, ijtimoiy 
keskinlikning darajasi, holatni baholashga yordam beradigan umumiy ishonch koʻrsatkichi, 

qadriyatlar hamda hayotiy maqsadlar kabi mavzularda oʻtkazilgan tadqiqotlarning natijalaridan 
unumli foydalanganlar. 

Gʻarb mamlakatlarida ijtimoiy kayfiyat, asosan, “ijtimoiy farovonlik” tushunchasi sifatida 
keng doiradagi turli koʻrsatkichlarni tadqiq qilish orqali oʻrganiladi. Rivojlangan davlatlarda mazkur 
indikatorlarning har biri mos boʻlgan empirik koʻrsatkichlarni qamrab olgan holda odatda aholining 
shaxsiy hayoti, umumiy holati, hukumat sa’y-harakatlarining baholanishi, shuningdek, yaqin 
kelajakdan nimalarni kutishi borasida ma’lumot beradi [20].  

Demak, ijtimoiy farovonlikni oʻrganishda aholining shaxsiy hayoti va jamiyatdagi holatiga 
nisbatan bildirgan fikrlari hamda hayotiy maqsadlari asosiy oʻrinni egallaydi, ishonch darajasiga esa 
u qadar ahamiyat berilmaydi. Shu jihati bilan ijtimoiy farovonlik nazariyasi MDH mamlakatlari 
olimlarining ijtimoiy kayfiyatni tadqiq etish yondashuvidan farq qiladi. Gʻarb mamlakatlarining 
aksariyatida iqtisodiy farovonlik darajasi yuqoriligi, huquqiy va ijtimoiy himoya tizimi ta’minlangani 
buning asosiy sababi boʻlishi mumkin.  

Shu oʻrinda qayd qilish lozimki, subyektiv farovonlik nazariyasiga koʻra, ijtimoiy kayfiyatni 
kognitiv (hayotga baho berish), emotsional (hissiyotlar) va shaxsiy rivojlanish (hayotiy maqsadlar) 
kabi uchta muhim elementga asoslanib oʻrganish mumkin [3]. Ulardan qaysi biri tadqiqotchining 
diqqat markazida ekanligiga qarab, ijtimoiy farovonlikni tadqiq etishning uchta asosiy yondashuvi 
ajratiladi. Birinchi ikkita komponent yaxshi oʻrganilgan boʻlib, hayotiy maqsadlar komponentiga 
soʻnggi oʻn yillikda koʻproq e’tibor qaratilmoqda.  

Bugungi kunda boshqaruv va ijtimoiy injiniring tizimlari insonning hayotiy maqsadlarini 
tushunishga intilmoqda. Chunki o‘z oldiga yuksak maqsad qo‘ygan va o‘z potentsialini amaliyotga 
tadbiq qilayotgan shaxs - jamiyatning eng barqaror va samarali birligidir. 

Oʻz hayotini kognitiv baholash subyektiv baholashning asosini tashkil etgan holda jamiyat 
a’zolarining umumiy jihatdan hayotdan, oʻz shaxsiy hayotining individual jihatlaridan qoniqish 
darajalarini qamrab oladi [15]. Uni oʻlchashga harakat qilish natijasida turli yangi yondashuvlar 
shakllanmoqda. Eng keng tarqalgan amaliyot bitta empirik koʻrsatkichdan foydalangan holda 
umumiy hayotdan qoniqish darajasini aniqlashdan iborat. Masalan, Kentril zinapoyasi shkalasi yoki 
Laykert shkalasi [8] singari qoniqish darajasini aniqlovchi tartibli shkalalar asosida hayotdan 
mamnunlik yoki baxtlilik darajasi borasidagi savollardan foydalaniladi.  

Bir nechta savollardan foydalanish holatlari ham mavjud. Masalan, E.Dinner [3] tomonidan 
ishlab chiqilgan oʻz hayotidan qoniqishni oʻlchash metodikasida respondentlarning hayotdan 
qoniqish va baxtlilik darajasi bir nechta savollar vositasida atroflicha oʻrganiladi. Shunday 
tadqiqotlardan biri New Economic Foundation nomli Britaniya tadqiqot markazi tomonidan 2006-
yilda ishlab chiqilgan Xalqaro baxt indeksi (Happy Planet Index) [7] boʻlib, u dunyoning har bir 
mamlakatida tabiiy resurslardan foydalanish samaradorligini baholash orqali insonning oʻzini baxtli 
his qilish imkoniyatini aniqlaydi. Mazkur xalqaro baxt indeksini hisoblashda insonning tabiatga 
ta’siri (1), umr koʻrish davomiyligi (2) va hayotdan qoniqish darajasi (3) koʻrsatkichlari asosida 
baholanadi.  

Emotsional komponent respondentlarning soʻnggi paytlarda qanday his-tuygʻularni (gʻazab, 
qoʻrquv, quvonch va h.k.) koʻproq boshdan kechirayotganini aniqlaydi. Javob beruvchilardan yaqin 
vaqt, ya’ni bir-ikki hafta davomidagi holati soʻraladi. Ushbu ikki komponent ijobiy va salbiy 
javoblarning mutanosibligi hamda xususiy indekslarning oʻrtachasini topish orqali baholanadi. 
Masalan, Vaterlo universiteti tomonidan ishlab chiqilgan Kanada farovonlik indeksiga koʻra [10], 
aholining ijtimoiy farovonlik hamda hayotidan qoniqish darajasi adolat (1); integratsiya (2); 
demokratiya (3); iqtisodiy ta’minlanganlik (barqarorlik) (4); xavfsizlik (5); tolerantlik (6) va 
salomatlik (7) indikatorlari vositasida tahlil qilinadi. 

Ijtimoiy farovonlikning kognitiv va emotsional komponentlari inson baxtli boʻlishi uchun 
“hayotdan rohatlanib, zavq olib yashashi kifoya qiladi”, degan gʻoyaga asoslangan [12]. Ammo 
soʻnggi yillarda subyektiv farovonlik doirasida insonning oʻz oʻrnini topishi, ijtimoiy tan olinishi 
bilan bogʻliq ijtimoiy ehtiyojlar sohasi ham ijtimoiy faollik va mehnat qilish kabi faoliyatlar nuqtayi 
nazaridan tadqiq qilinmoqda. Turli tadqiqotlarda uning indikatorlari bir-biridan farqlansa-da, koʻp 
holatlarda erkin qaror qabul qilish, malaka, ijtimoiy hayotdagi ishtirok, shaxslararo ijobiy 

munosabatlar, hurmat va keraklilik hissi, hayotiy maqsadlar mavjudligi va unga yеtishish 
imkoniyatlarini qamrab oladi.  

Hayotiy maqsadlar komponenti ommalashuvining asosiy sababi Gʻarb mamlakatlarida 
ijtimoiy kayfiyat taraqqiyot va jarayonlarga ta’sir koʻrsatuvchi asosiy omil sifatida qaralmoqda. Bu 
esa aholi hayotiy maqsadlarini roʻyobga chiqarish ularning ijtimoiy faravonligini ta’minlash bilan 
bevosita bogʻliq, degan gʻoyani asoslaydi. 

Ushbu uchinchi komponentga kiruvchi indikatorlar odatda indeks koʻrinishida 
hisoblanmaydi, balki mazmun jihatidan sifatiy tahlil qilinadi. Masalan, Buyuk Britaniya Statistika 
Byurosi [9] toʻrtta asosiy koʻrsatkichdan foydalanishni taklif qiladi. Uning doirasida umumiy 
hayotdan qoniqish indikatori ijobiy (1) va salbiy his-tuygʻular (2) indekslari asosida alohida 
oʻlchanadi. Ammo inson hayotda bajarayotgan mashgʻuloti va faoliyatidan qoniqish darajasi, 
ahamiyati, faoliyatining mazmuni jihatidan talqin qilinadi, indeks koʻrinishida baholanmaydi, balki 
jamiyatning qadriyatlaridagi oʻzgarishlari tushuntiriladi. Ular subyektiv farovonlikning koʻp 
oʻlchovli modelini ifodalaydi va integral indeksga birlashtirilmasa-da, muntazam oʻtkaziladigan 
ixcham ommaviy soʻrovlar uchun juda mos keladi. 

Batafsilroq va kengaytirilgan model Yevropa ijtimoiy tadqiqoti loyihasi [6] doirasida ishlab 
chiqilgan boʻlib, ular subyektiv farovonlikning barcha uch komponenti uchun koʻrsatkichlarni tanlab 
olgan holda ularni bir vaqtning oʻzida shaxsiy va ijtimoiy jihatdan ikki oʻlchamda tadqiq qilishni 
nazarda tutadi. Savolnomadagi har bir blok natijalari alohida tahlil qilinadi hamda umumiy indeksga 
birlashtirilmaydi.  

Xotin-qizlarning jamiyatdagi oʻrnini nafaqat baholash, balki indeks vositasida oʻlchash 
metodologiyasi Jahon banki loyihasi asosida ishlab chiqilgan “Ayollar, biznes va qonun” indeksi 
doirasida ham amalga oshirilib, 8 ta indikatorni qamrab olgan. Bular ishdagi harakatchanlik yoki 
qoʻnimsizlik (1); ish joyi (2); oylik maoshi (3); oilaviy ahvoli (4); ota-onalik (5); tadbirkorlik (6); 
koʻchmas mol-mulk (7); pensiya miqdorini (8) qamrab olgan koʻrsatkichlardir. Mazkur indikatorlar 
alohida va umumiy indeks vositasida baholanadi hamda davlatlarning reytingini aniqlashga 
qaratilgan. 

Yuqoridagi fikrlar asosida aytish mumkinki, MDH davlatlarida shakllangan ijtimoiy 
kayfiyatni baholash metodologiyasi uni shaxsiy darajadan koʻra koʻproq mamlakat darajasidagi 
ijtimoiy muammolar yuzasidan oʻrganishni taqozo qilsa, ijtimoiy farovonlik nazariyasi koʻp jihatdan 
shaxsiy farovonlik darajasini aniqlashga yoʻnaltirilgan. Shunday boʻlsa-da, har ikki yondashuvda 
shaxsiy va ijtimoiy darajalar u yoki bu darajada inobatga olinadi. Faqat birinchi yondashuvda ijtimoiy 
qarashlar birlamchi, ikkinchi yondashuvda esa shaxsiy farovonlikka koʻproq e’tibor qaratiladi. Undan 
tashqari soʻnggi yillarda yosh tadqiqotchilar orasida yondashuvlarni uygʻunlashtirgan holda bir-
birining tajribasidan foydalanish holatlari tobora koʻproq namoyon boʻlmoqda. 

Mahalliy olimlar ishlari tahlili shuni koʻrsatadiki, koʻpincha “ijtimoiy kayfiyat” turli 
masalalar yuzasidan jamoatchilik fikrining muhim jihati sifatida oʻrganilgan, lekin bu tushunchaning 
oʻzi tahlillarda toʻgʻridan-toʻgʻri kam holatlarda qoʻllanilgan. Bunda ommaviy ruhiy holatning 
(“ijtimoiy his-tuygʻular”, “ijtimoiy o‘z-oʻzini anglash”, “ruhiy iqlim”, “ijtimoiy iroda”) miqdoriy va 
sifatiy koʻrsatkichlari jamiyatdagi munosabatlarni emas, balki undagi vaziyatni baholash uchun 
ishlatilgan. Shu bilan birgalikda, ijtimoiy munosabatlar hamda ijtimoiy vaziyat mohiyat va hodisa, 
jarayon va natija kabi oʻzaro bogʻliqlikda tahlil qilingan.  

R.Ubaydullayeva va N.Raximova [23] ijtimoiy himoya, qonuniy himoya, mehnat bilan 
bandlik va umumiy farovonlikni ijtimoiy oʻz-oʻzini his qilishning asosiy omillari sifatida 
ta’kidlaydilar. Ularning tadqiqotlari hayotning obyektiv sharoitlari subyektiv qoniqish va ishonch 
hissi qanday oʻzaro ta’sir qilishini koʻrsatadi. 

“Ijtimoiy fikr” respublika jamoatchilik fikrini oʻrganish Markazi 2005-yildan buyon xotin-
qizlarning jamiyatdagi oʻrni va ijtimoiy kayfiyatini oʻrganishga yoʻnaltirilgan tadqiqotlar olib boradi. 
Bu tadqiqotlarda asosan xotin-qizlarning jamiyat va oiladagi roli (1), ijtimoiy hamda huquqiy qoʻllab-
quvvatlanishi (2), ijtimoiy-siyosiy faolligi (ayniqsa, xotin-qizlar tashkilotlaridagi faolligi) (3), xotin-
qizlar bandligi (4), hayotiy maqsadlari, qadriyatlari va kayfiyati (5) kabi koʻrsatkichlar oʻrganilgan. 
Soʻnggi yillarda mazkur indikatorlar qatoriga xotin-qizlarga nisbatan zoʻravonlik holatlari (6) 



ИЖТИМОИЙ ТАДҚИҚОТЛАР ЖУРНАЛИ | ЖУРНАЛ СОЦИАЛЬНЫХ ИССЛЕДОВАНИЙ | JOURNAL OF SOCIAL STUDIES                                          №4 | 2026 
 

116 
 

borasidagi savollar ham kiritilgan. Savollarning aksariyati xotin-qizlarning shaxsiy hayoti va sohalar 
boʻyicha ijtimoiy baholashlari, muammolari, hayotiy qadriyatlarini tadqiq qilishga qaratilgan boʻlib, 
ertangi kunga boʻlgan ishonch darajasini aniqlovchi savollar nisbatan kamligi aniqlangan. 

Mahalliy olimlar, sotsiologik ilmiy-tadqiqot institutlari va markazlarining tadqiqotlarida 
ijtimoiy kayfiyat indeksi ishlatilmagani hamda yillar oʻtishi bilan koʻrsatkichlar va savollarda 
oʻzgarishlar boʻlgani sababli, tadqiqotda qoʻllanilgan koʻrsatkichlarni yillar boʻyicha tahlil qilishda 
muammolar yuzaga keladi. 

Shu oʻrinda Iqtisodiy tadqiqotlar va islohotlar Markazi tomonidan iste’molchi kayfiyati 
indeksi 2020-yildan buyon har oy sms-soʻrovlar vositasida oʻrganiladigan amaliyotga aylanganini 
[21] ham e’tirof etish lozim. Ushbu markaz iste’molchi kayfiyati indeksini aholining hozirgi iqtisodiy 
vaziyatni baholashlari, iqtisodiy imkoniyatlari va kelajakka ishonchi doirasida tadqiq qiladi. 
Ta’kidlash joizki, mazkur indeks jamiyatdagi vaziyatni kompleks baholash uchun yetarli emas, biroq 
u aholining iqtisodiy kayfiyatini monitoring qilishda muhim vosita boʻlib kelmoqda. 

Koʻplab mahalliy olimlarning ishlarida (O.Abduazimov [11], U.Yazdonov [26], M.Ergasheva 
[25] ijtimoiy kayfiyat jamiyatdagi bosimni oʻrganish barobarida jamoatchilik fikriga tenglashtirilgan. 
Jamoatchilik fikri - bu ijtimoiy ongning aqliy sohasi boʻlib, siyosiy qarashlar, huquqiy tushunchalar, 
axloqiy, diniy, ilmiy, estetik va falsafiy eʼtiqodlar kabi koʻrinishlarda oʻz ifodasini topishi mumkin. 
Ijtimoiy kayfiyatning emotsional qismi esa anglangan his-tuygʻular, ya’ni baxt, oʻz hayotidan 
mamnunlik, umid, ishtiyoq, qoʻrquv, ishonchsizlik, xavotirlanish kabilar bilan ifodalanadi. Shuning 
uchun mahalliy olimlarning ishlarida koʻp holatlarda shaxsning baholovchi mushohadasiga 
tayanilgani ushbu fenomenning bir qismi oʻrganilganini koʻrsatadi.  

Soʻnggi yillarda kuzatilayotgan yana bir oʻziga xos jihat yoki tendensiya sifatida MDH 
mamlakatlari olimlari ishlaridagi “ijtimoiy oʻz-oʻzini his qilish” kategoriyasining ijtimoiy kayfiyat 
tushunchasiga sinonim tushuncha sifatida qoʻllanayotganini koʻrsatish mumkin. Bu holatga Gʻarb 
mamlakatlaridagi ijtimoiy farovonlik nazariyasi oʻz ta’sirini koʻrsatganini ta’kidlash lozim. Ijtimoiy 
oʻz-oʻzini his qilishni insonning atrofdagi voqelikka munosabati, uning subyektiv tomonlari, hayot 
strategiyasini amalga oshirishning ajralmas xususiyati (L.Petrova) [18], islohotlarga moslashish 
jarayonining indikatori (Y.Krupets) [14] sifatida ta’riflash ommalashmoqda. 

Ammo jamoatchilikning oʻz-oʻzini his qilishi holati ijtimoiy kayfiyatning asosini tashkil 
etuvchi tarkibiy elementi (J.Toshenko [22], B.Parigin [13], S.Xarchenko [24]) ekanligi borasidagi 
fikrlar ham bor. Ularga koʻra, insonning oʻz emotsional holati hamda hayotdan qoniqishining oʻzi 
anglagan darajada namoyon boʻlishi ijtimoiy oʻz-oʻzini his qilish deyiladi.  

Biz “ijtimoiy oʻz-oʻzini his qilish” ijtimoiy kayfiyat hodisasining ajralmas qismi, degan gʻoya 
asosida ish olib boramiz. Shuni ta’kidlash joizki, ijtimoiy kayfiyatning emotsionallik jihati 
oʻrganilayotgan obyektning ijtimoiy oʻz-oʻzini his qilishida namoyon boʻladi.  

Ijtimoiy oʻzini his qilishning oʻzgarishi umumiy ijtimoiy kayfiyatning oʻzgarishiga ta’sir 
qilishi sababli uning asosiy tarkibiy qismi hisoblanadi. Shuningdek, jamiyat ijtimoiy kayfiyatining 
tonalligi, ayniqsa, ularning ijtimoiy baholashlari hamda kelajak borasidagi kutuvlarida namoyon 
boʻladi, deb hisoblaymiz. Aholining oʻz hayotiy tajribasi, erishgan yutuqlari yoki 
muvaffaqiyatsizliklarini tahlil qilishi natijasida paydo boʻladigan oʻz-oʻzini his qilish va hurmat qilish 
hissi ham aynan ijtimoiy baholash jarayoni bilan uzviy bogʻliqdir. 

Yuqoridagilardan kelib chiqqan holda turli ijtimoiy qatlam va tabaqalarga mansub bo‘lgan 
aholi qatlamlarining ijtimoiy kayfiyatini oʻlchashdagi asosiy metodologik muammo baholanishi 
lozim boʻlgan koʻrsatkichlarni, ma’lumotlarni yigʻishning hamda oʻlchashning usullarini tanlash 
bilan bogʻliq ekanligi aniqlandi. 

XULOSA 
Demak, aholi ijtimoiy kayfiyati – obyektiv va subyektiv omillar ta’sirida shakllanuvchi 

murakkab hodisa bo‘lib, ularning turli sohalardagi munosabatlari va jamiyatdagi mavqeyini aks 
ettiruvchi barqaror kategoriya sifatida ilmiy asosga ega. Ushbu barqarorlik aholining ijtimoiy 
tajribasi, ijtimoiy tuzilmalar va gender rollar bilan bog‘liq uzoq muddatli tendensiyalar natijasi 
hisoblanadi. Uzoq vaqt davomida shakllangan ijtimoiy normalar, stereotiplar va diskriminatsiya 
holatlari xotin-qizlarning kayfiyatiga doimiy ravishda ta’sir ko‘rsatib, uni muayyan barqarorlik 

darajasida ushlab turadi. Shuningdek, ularning ta’lim olish, ish bilan ta’minlanish, siyosiy hayotda 
ishtirok etish imkoniyatlari ham ijtimoiy kayfiyatga bevosita ta’sir etib, uni nisbatan barqaror holatga 
keltiradi. 

“Ijtimoiy baholar – ijtimoiy kutuvlar” muvofiqligi parametri aholining umumiy kayfiyatini 
kompleks va dinamik tarzda o‘rganish uchun muhim metodologik asos bo‘lib xizmat qiladi. Ushbu 
yondashuv nafaqat hozirgi kayfiyatni aniqlashga, balki kelajakdagi ijtimoiy xatarlarni (frustratsiya 
ehtimoli) prognoz qilishga ham imkon beradi, bu esa gender siyosatini strategik rejalashtirish uchun 
ilmiy dalillar bazasini yaratadi. 

Ijtimoiy kayfiyatning keng qamrovli tushuncha sifatida talqin qilinishi asosida indikatorlarini 
asosiy uch guruhga: oʻz-oʻzini his qilishi, moliyaviy holatidan qoniqishi hamda jamiyat hayotining 
asosiy sohalariga (maqsadli indikatorlar) ajratgan holda kompleks tadqiq etish mumkin.  

